PAGE  
22

Татарстан Республикасы фән һәм мәгариф министрлыгы

Татарстан Республикасы Түбән Кама муниципаль районы башкарма комитетының мәгариф идарәсе

Яшүсмерләрнең “Мин эзләнүче” дип исемләнгән III Республика фәнни – эзләнү конференциясе
Түбән Кама шәһәре

6 нчы мәктәп

11 нче Б сыйныфы 

Секция  тарихи - әдәби эзләнү
Фәнни – эзләнү эше

Тема. Рәшит Гәрәй иҗатын һәм тормышын өйрәнүдә мәктәп музееның роле
Җитәкче:


Сабирова Ралена Даим кызы,

   II кв. категорияле татар теле

           һәм әдәбияты укытучысы.

Укучы:


Мусина Альбина

Түбән Кама, 2008 нче ел

Эчтәлек

1. Кереш өлеш. Мәктәп музее, аның төп социаль

функцияләре..................................................................................................3

2. Төп өлеш. 

Туган якны өйрәнү музееның төп эш юнәлешләре...................................5

2.1 Музей фондында Р.Гәрәй иҗатын һәм тормышын 

тулырак ачып бирүче төп экспонатлар.......................................................9

2.2 Экспозицияләрнең тематикасы.............................................................14

3. Йомгаклау.....................................................................................................23

4. Кулланылган әдәбият...................................................................................24

5. Кушымталар..................................................................................................25

5.1 Музей – рухи хәзинәләр урыны.

5.2 Фотосурәтләрдә хатирәләр.

5.3 Кулъязмалар.

Кереш

Туган якны өйрәнү музееның төп максаты-аз яки җитәрлек дәрәҗәдә өйрәнелмәгән материаллар өстендә эшләп, яңалыклар табу, төгәл фактларны күрсәтү. 
Мәктәп музееның төп социаль функцияләренә түбәндәгеләрне кертергә мөмкин: 

1.Документлаштыру 

2.Белем – тәрбия бирү.[1] 

Документлаштыру дигәндә без күз алдыбызда 1) комплектлаштыру ( табылган материалның музейдагы урынын билгеләү, аның турында информация җыю, экспонатның әһәмиятен күрсәтү) 2) музей фондын (коллекцияне тулыландыру, экспонатларга фәнни аңлатма бирү, аның паспортын төзү, саклау) 3) экспозицияләр (тематик бүлекләр) төзүне тотабыз.

Белем һәм тәрбия бирү функциясе музей эшчәнлегендә аеруча ачык чагыла, чөнки без, мәктәп укучылары, экспозицияләр төзүдә актив катнашабыз. Төрле экскурсия, очрашулар, эзләнүләрдә үзебезгә нинди дә булса яңалык алабыз. Мәсәлән, Р.Гәрәй турындагы материалларны өйрәнгәндә язучы турында төгәл, конкрет мәгълүматлар тупладык. 

Р.Гәрәй исемендәге туган якны өйрәнү музеена нигез 1999 нчы елда салынган, анда 130 экспонат бар. Аларның һәрберсенең тарихи әһәмияте зур. Материаллар Р.Гәрәйне, шәхес буларак, төрле яктан ачарга ярдәм итәләр.


Язучының шәхси әйберләре, кулъязмалары, хатлары, куен дәфтәрләре мәктәп музеенда лаеклы урын тапкан.

Р. Гәрәй иҗатына багышланган экспозицияләрнең тематикасы да төрле:

1. Р.Гәрәйнең тормышы.

2. Рәсемнәрдә калган хатирәләр.

3. Язучыдан язучыга.

4. Аның турында каләмдәшләре.

5. Шагыйрьнең иҗат җимешләре.

6. Шәхси әйберләре.

7. Хатлары.

8.  Р.Гәрәй китапханәсеннән...

9. Әдәбият сөючеләр яза...

Шулай итеп, мәктәбебез музее рухи хәзинәбезне барлау, аң-белемебезне арттыручы рухи үзәк булып тора.

Төп өлеш

Мәктәп музеен оештыру һәм аның даими эшчәнлеген булдыру, минем фикеремчә, укыту- тәрбия эшендә генә түгел, бәлки милли мирасыбызны саклауга һәм өйрәнүгә әйтеп бетергесез өлеш кертә. Туган якны өйрәнү музейларының эш юнәлешләре күп төрле булырга мөмкин.

1. Нәсел шәҗәрәсе.

2. Туган як тарихы.

3. Якташлар.

4. Археология.

5. Табигать мирасы.

6. Экология.

7. Сәнгать мирасы.

8. Этнография.

9. Хәрби – патриотик тәрбия юнәлеше.

10. Сугыш истәлекләре.

11. Эзләнүләр.

12. Балалар хәрәкәте тарихы.

13. Туризм һ.б.[3]

6 нчы гомуми белем бирү мәктәбе музее исә түбәндәге юнәлешләрдә эшли:

1. Татарстанның атказанган мәдәният хезмәткәре, шагыйрь Рәшит Гәрәйнең тормышын өйрәнү.

2. Туган якны өйрәнү

    Җәмгыятькә файдалы зур эзләнү – тикшеренү эшләре алып барган , кызыклы экспозицияләр ( күргәзмә әсбаплар) булдырган һәм укучыларны тәрбияләүдәге уңышлары өчен 1999 нчы елның 31 мартында республиканың мәктәп музейлары эшен тикшерү комиссиясе тарафыннан Түбән Кама шәһәре 6 нчы урта мәктәбенең туган якны өйрәнү музеена 312 нче номерлы таныклык тапшырылды.

   Мәктәп музееның төп максаты: Рәшит Гәрәй иҗатын һәм тормышын тирәнтен өйрәнү.
   Мәктәп музееның төп эш профиле: туган якның тарихын һәм әдәбиятын өйрәнү.

   Музейга нигез салучы: мәктәп директоры Фәхретдинова Н. М.

   Музей җитәкчесе: Хуҗина Г. Р.

   Экспозицияләрнең төп бүлекләре:
1. Рәшит Гәрәй иҗаты.

2. Татар халык өе.

3. Үткән сугыш кайтавазы.

4. Эш кораллары.

5. Милли бизәкләр.

  Музей фонды.
Төп фонд: язучының шәхси әйберләре, шигъри китапханәсе, бүләкләре, барлыгы 124 экспонат.

Өстәмә фәнни фонд: язучының тормышы һәм иҗатына багышланган стендлар(5), истәлекләр.

Музей экспонатларын теркәү кенәгәсендә экспонатларның исәпкә алыну вакыты, кемнән, кайчан алынуы һәм кайда саклануы турында мәгълүматлар бирелгән.

Мәсәлән, немец кателогы, кружкасы, үзбәк пыялалары Новгород өлкәсенең Мясной бор авылы тирәсендәге Үлем үзәненнән алып кайтып, музейга тапшырылды.( экспедиция җитәкчесе: география укытучысы Латыйпова Лилия Захрав кызы.)

Тукай районы Биклән авылыннан, Зәй районы Карман авылыннан, Кукмара районы Киндеркүл авалыннан, Зәй районы Пәнәче авылыннан 
алып кайтылган экспонатлар мәктәп музеенда лаеклы урын тапкан.

2004 – 2007 елларда мәктәп музее башкарган эшләргә тукталып үтик.

I. Материаллар эзләү һәм җыю. 

1. Тәҗрибә уртаклашу өчен  2004 нче елда Минзәлә шәһәрендәге Р.Гәрәй исемендәге музейга бару.

2. Шәһәр архивында эзләнүләр. Шәһәрнең исполком рәисе Хаснуллин М.М. турында мәгълүматлар туплау (2006)

3. Туган шәһәребездә яшәп иҗат итүче язучылар тормышы турында материаллар туплау. (Р.Каримова, И.Вәлиуллина) (”Кама таңнары” әдәби берләшмәсе белән очрашу оештыру.2005 – 2008)

4. 6 нчы мәктәпнең педагогик коллективы турында альбом төзү (материал шәһәр мәгариф идарәсенә тапшырылды.

     II. Музей активы системалы рәвештә бөек Ватан сугышы һәм хезмәт ветераннары белән очрашулар үткәрә, аларга ярдәм итә.

    III. Шәһәр һәм республика күләмендә үткәрелгән чараларда                                катнашу.

     2004 нче ел.  Республика күләмендә үткәрелгән хәрби – патриотик һәм тарихи музейлар конкурсы.

    2005 нче ел.  Республика күләмендә Бөек Җиңүнең 60 еллыгына багышланган тарихи – патриотик музейлар конкурсы.

   2006 нчы ел.  Мәктәбебездә “ Каиссия” шашка – шахмат үзәге ачылу уңаеннан үткәрелгән турнирда катнашучы республика балалары өчен экскурсия үткәрү.

   2007 нче ел.  Россия күләмендә патриотик тәрбия бирүче мәктәп музейлары конкурсы.

   2007 нче ел.  “Дуслык белән көчле без” дип исемләнгән республика конкурсы.


Нәтиҗәләребез дә күз алдыбызда:

1. Центр детского и юношеского туризма и экскурсий награждает грамотой учащихся школы №6 за активное участие в I городской открытой научно – практической конференции по краеведению «Жить, помня о корнях своих…» г. Нижнекамск 2003 год.
2. Министерство Образования Республики Татарстан награждает грамотой краеведческий музей средней школы №6 г. Нижнекамска ( руководитель Г. Р.Хузина). За активное участие в Республиканском смотре – конкурсе военно – патриотических и историко- краеведческих музеев.г. Казань 2004 год.

3. Мәктәп музеен ачу, укучыларның эзләнү – тикшеренү эшчәнлеген оештыру өчен һәм халыкара музей көне уңаеннан 6 нчы урта белем бирү мәктәбенең татар теле һәм әдәбияты укытучысы Хуҗина Гөлнара Рафил кызы шәһәр мәгариф идарәсе һәм укыту – тәрбия йортларының һөнәри берлеге оешмалары советының мактау грамотасы белән бүләкләнә.Түбән Кама.2005 ел.

4. МО РТ награждает почётной грамотой краеведческий музей средней школы №6 за активное участие в республиканском этапе Всероссийского смотра – конкурса историко – патриотических музеев. Казань 2005 год.
5. МО и Н РТ  награждает дипломом Хузину Г. Р. За участие в республиканском фестивале «Мы дружбой сильны» г. Казань 2007 год.
  
Туган як тарихын, әдәбиятын галим А.Е.Сейненский [2] өч югарылыкта өйрәнергә мөмкин, ди
1. Туган якны укытучы сөйләме буенча үзләштерү.

2. Мөстәкыйль рәвештә махсус һәм басма әдәбиятны өйрәнү, музей материаллары белән танышу.

3. Музейның эзләнү – җыю эшләрендә актив катнашу. 

Мәктәбебез укучылары туган як тарихын Һәм әдәбиятын 3 югарылыкта да өйрәнәләр.

Р.Гәрәй белән очрашу кичәләреннән соң, миндә аның турында нинди тыйнак, гади, шул ук вакытта шаян кеше икән Рәшит абый, дигән фикер калды. Ә гадәти, кайвакыт үтә кырыс тормышта ул нинди сыйфатларга ия икән? Шушы сорау мине 6 нчы урта мәктәптә эшләп килүче музейга китерде. Шул көннән мин музейның актив әгъзасы.

Р.Гәрәй иҗатын һәм тормышны тирәнтен өйрәнүдә музей эшчәнлегенең ролен ачу максатыннан, мин үземә түбәндәге бурычларны куйдым:

1. Музей экспонатларын  ( язучының шәхси әйберләрен, хатларын, куен дәфтәрләрен) өйрәнү, анализлау.

2. Язучының иҗат китапханәсе белән танышу, иҗат тематикасын билгеләү.

3. Аның турында каләмдәшләренең фикерләрен туплау.

4. Тормыш иптәше Гәрәева Мөнирә Ильяс кызы белән очрашу, язучы турында истәлекләр туплау.

5. Тупланган материалларны системага салу, нәтиҗәләр чыгару.

Музей экспонатлары белән танышканда, минем өчен Рәшит Гәрәйнең тәрҗемәи эшчәнлеге зур яңалык булды. Тәрҗемә эшләре, минем фикеремчә, зур осталык, тирән белем сорый. Шагыйрь удмурт шагыйре Флор Васильевның “Кое сиртмәсе”, әрмән шагыйре Мкртич Крюнның “Күп лыгырдау бәласе”, грек шагыйре Тетрос  Антеосның “ Төрмәдәге уйлар”, осетин язучысы Хәзби Колаевның “ Синнән сорыйм , җирем” әсәрләрен һ.б. татарчага тәрҗемә иткән. Р.Гәрәй тәрҗемәдә дә үз принципына тугры кала. Ул күңеленә якын булган туган ил, күңел сафлыгы, табигать матурлыгы турындагы әсәрләрне тәрҗемә иткән (материаллар кушымтада). Гомумән, без аның соңгы елларда 3 дистәдән артык тәрҗемәсен тупладык, алар арасында Константин Симонов, Патрис Лумумба, Рәсүл Гамзатов, Леонид Решетников, Виктор Кочетков тәрҗемәләре бар. Музей активы аны китап итеп бастыру турында сөйләшүләр алып бара.

Рәшит абый-афоризмнар, бөек кешеләрнең акыллы сүзләрен туплаучы, аларны үз тормышында кулланма итеп алучы. Кулъязмаларына игътибар итсәк, шактый кызыклы әйтемнәр табарга була.

1. Туганда керпе дә чәнечкесез туа, ди халык.

2. Кеше эшенең матурлыгын күрә белергә өйрәнү – үзе бер сәнгать ул.

3. Күз өчен яз яхшы, авыз өчен көз яхшы.

4. Ачу - дошман, акыл – дус.

5. Яхшы эшкә килер, яман ашка килер.

6. Уңган хатын ир күрке, матур хатын ил күрке.

7. Бәхетнең шаһите булу – үзе зур бәхет икән ул.

8. Матур хатыннарга акылның хаҗәте юк, дип бушны сөйлиләр, матур ахмактан да аяныч нәрсә юк.

9. Берәүгә берәү кирәк, кыешка терәү кирәк.

10. Берсен төшерми, икенчесен күтәреп булмый.

11. Лучше ужасный конец, чем ужас без конца, говорят немцы.

12. Сначала человек берет власть, потом власть захватывает человека.

Автор коллекциясендә 200 гә якын афоризм тупланган.

Язучының төгәллеге аның хатларында да күренә: ул хатларны алу һәм аларга җавап язу вакытын конверт тышында билгеләп барган.

Хәзерге вакытта музей активы Рәшит Гәрәйнең нәсерләрен эзләү һәм туплау, өйрәнү өстендә эш алып бара. Моның өчен без шагыйрьнең тормыш иптәше Мөнирә Ильясовна белән тыгыз элемтәдә торабыз, шагыйрьнең өендәге иҗат китапханәсен өйрәнәбез. Бүгенге көндә без аның дистәләп нәсерен җыеп, системага салуны башладык. Укытучысына, әтисенә, туган җиргә багышланган “Чәчәкләр китерә алмадым”, “Син дә сагынасыңмы, Халидә”, “И туган җир!”, Әткәм җыры” нәсерләрен укучылар яратып өйрәнде.

Укытучысы Галимҗан Вәлиев белән очрашулардан да без үзебезгә Р.Гәрәй турында шактый кызыклы материаллар тупладык. Аның тормышы турында бик күп кызыклы һәм әһәмиятле фактлар таптык.

“Рәшит Гәрәй 1931 елда Минзәлә рай​оны Малтабар авылында туган. Ул сабакташлары белән Күзкәй мәктә​бенең 5 сыйныфына килгән 1942 ел - иле​без hәм халык өчен бик тә хәвефле көннәр: Бөек Ватан сугышы фронтларыннан hәp тумыш көн күңелсез хәбәрләр ирештерә, дош​ман, бөтен көчен җыеп, Сталинградка hөҗүм итә, кемнеңдер газиз әткәсе яки яраткан абыйсы сугышта корбан булган, кайсыдыр гаиләгә аяксыз, кулсыз, күзсез солдат кайткан, ә тылдагыларның тор​мыш хәле көннән-көнгә кысынкылана бара иде. Җыйнап кына әйткәндә, сугыш фаҗигаләре эзләрен канлы яу кырларында гына күрсәтеп калмыйча, hәркемнең йөрәген телгәләгән көннәр иде бу.
Сугыш беренче айларында ук Рәшитләр гаиләсенә дә мәңгелек кайгы сөремен каплаган - 1941 ел августында гаилә терәге булган сөекле әтиләре Миңлегәрәй аганың сугышта үтерелүе хакында кара мөhерле кәгазь килә. Миллионнар тарафыннан әче күз яшьләре бе​лән каhәрләнгән канкойгыч сугыш тол ясаган бихисап аналардан берсе Маhиҗинан җиңги 4 баласы белән билгесез язмыш карама​гында кала. Азмы-күпме таяныч булырдай Рәшиткә дә бу вакытта нибары 10 яшь була. Әткәләрен яу кырына озаткан мизгелләрдә дә елап тормаган,  алгы елларда гел авыраю ягына юл алган тор​мыш шартларында җан асрау (туры гына әйткәндә - ачтан үлмәү) hәм начардан булса да кием-салым юнәтү өчен озакка сузылачак интектергеч көрәш башлана. Бу бәла күп гаиләләргә кагыла. Башкача әйтсәк, тылдагы авырлыклар hәм җиңүне якынайту өчен тырышлык бер җәһәттән дә сугыш кырларындагыдан ким булмады, өстәвенә, 1946 елгы корылык hәм ачлык болай да хәлсезләнгән халыкка көтел​мәгән афәт булып бәрелде.

Билгеле инде, сугыш мәктәпләр эшчәнлегендә дә санап бетерге​сез тискәре тәэсирләрен китереп чыгарды.

Мин үткәннәрне болай ук тәфсилләп искә төшерү белән, Рә​шитнең hәм аның чордашларының балалык hәм үсмер еллары, шу​лай ук урта белем алуы нинди катлаулы hәм авыр елларга туры килүен ачыграк күзаллау максатын куйдым, чөнки ул шул «казанда» кай​нап формалашты бит.

Рәшитнең hәр класста укуына аерымлап тукталмыйча, укучының шәхес буларак җитлегә башлавында сыйныф җитәкчесенең, ә сайла​ган юлы башында фән укытучысы басып калганлыкны искә алып үтәм.

Түбән классларда ук Рәшитнең әдәбият сукмагыннан китүенең беренче адымнарын чагылдырган hәм истә калган кайбер мисаллар​ны китерик: башлангыч мәктәп укытучыларының хәтерләвенчә, ул әдәби китапларны күп укуы белән аерылып торган, бигрәк тә ши​гырьләрне яраткан, мәсәлән, Тукайның зур-калын томын, Такташ җыентыкларын кат-кат укыган.

Үземнең хәтердә сакланган бер вакыйга: 1943 елньщ кышы иде, аның 6 сыйныфта укыган чагы. Көннәрнең берсендә, ул, дәресемнән соң укучыларның бүлмәдән чыгып бетүен көтте дә, минем янга ки​леп, оялып кына: «Абый, бер пьеса язган идем, карап бирә алмассыз​мы?» - дип мөрәҗәгать итте hәм иске китап битләрен өстәлемә китереп куйды, әсәр сүзләре юллар арасына язылган иде. Сугыш елларында күпчелек укучы, дәфтәрләре булмаганлыктан, шулай иске китапларга, газеталарга, әйбер төрү кәгазьләренә язалар иде.

Хәтерем ялгышмаса, пьеса укучылар тормышына багышланган иде. Билгеле, булдыра алганымча, нинди дә булса файдалы киңәш бирелгәндер hәм күңелен күтәрердәй җылы сүз әйтелгәндер (үзем​нең дә уку елларыннан ук көндәлекләр язуымны, халык иҗатын җы​юымны, әдәбият белән кызыксынуымны укучыларым беләләр иде, андый киңәш-сораулар якын күрүләр шуннан булгандыр ).

Ә инде алгы сыйныфларда мәктәп стена газеталары Рәшитнең шома гына язылган әчтәлекле шигырьләрен еш яктырта башлады.

8 сыйныфны башлап берничә атна үткәч, Рәшитнең укудан тук​таячагы хакында хәбәр иреште. Мондый хәл сугыш елларында гадәти күренеш иде. Малайларның күбесе (диярлек) 5-6 сыйныфтан (хәтта башлангыч мәктәптән соң ук) укудан туктап, колхоз эшенә тотынды. 13-14 яшьлек балалар ат, үгез җиктеләр, җир сукаладылар, өлкән​нәргә ияреп ерак юлларга йөрделәр, көчләре җитмәстәйне күтәрде​ләр, үзләрен, «җитлеккән» санап, зурларча тоттылар, гаилә башлыгы буларак хис иттеләр. Туры гына әйткәндә, аларның гомер юлыннан балалык еллары төшеп калды, ә 15-16 га җитү белән сугышка әзер​ли башлыйлар иде.

Әйтелгәннәрдән чыгып караганда hәм тормыш хәлләрен дә искә алсак, Рәшитнең шундый тәвәккәл адымга баруы аңлашыла да.

Аның мәктәптән читләшү нияте ишетелү белән ашыгыч педаго​гик киңәшмә үткәрелде. Көн тәртибендә аны (hәм башка талантлы укучыларны) мәктәптә саклап калу мәсьәләсе иде. Киңәшмәдә зур сөйләшү булды: сыйныф җитәкчесенә hәм әдәбият укытучысына (Ф. Әхмәтгәрәева) Рәшиткә сәләте аша тәэсир итү, ә дирекциягә (Корбангалин), авьл җитәкчеләре белән сөйләшеп, алар гаиләсенә азмы-күпме матди ярдәм оештыру бурычы куелды.

Шуннан соң стена газеталарында яшь шагыйрьнең язмалары та​гын да ешрак күренә башлады (берничәсе район газетасында да). Татар әдәбияты укытучылары аның шигырьләрен, үрнәк hәм тәрбия чарасы буларак, дәресләрдә укыганнар, үзеннән сөйләткәннәр, класс​ларда тәрбия сәгатьләрендә файдаландылар. 
Билгеле, шундый чаралардан соң Рәшит укуын дәвам итте. Урта мәктәпне тәмамлау алдында торган соңгы елында да аның мәктәпкә килмәү очраклары еш кына кабатланган. Ул чактагы класс җитәкчесе А. В. Трифонова үзе генә дә яки хезмәттәш кызлары белән дә Күзкәй - Малтабар юлын күп тапкырлар үткән hәм hәр барып кайтуыннан соң, Рәшитләр гаиләсендәге авыр хәл тәэсиреннән елап утыра тор​ган булган (сөйләүләр буенча).

Татар әдәбияты укытучылары Хәят апаның Рәшиткә әхлакый ярдәме зур hәм хәлиткеч булуын күрсәтергә кирәк. Яшь талантның hәp иҗат җимеше остазының тикшерүе аша үткән hәм белдекле тәкъдимнәрен алган. Мәсәлән, 10 класста укыганда Рәшит «Бригадир» дип исемләнгән сәхнә әсәре яза hәм аны укытучысына тикшерергә бирә. Хәят апага пьеса ошый һәм ул аны Минзәлә партия райкомының икенче секретаре Михаил Маркович Репеевка тапшыра. Ул да әсәрне уңай бәяли, өстәвенә, авторга берничә метр киемлек материя бүләк итә.
Укытучысы тәкъдиме белән Рәшит язган барлык шигырьләрен аерым дәфтәргә җыйнап «Совет әдәбияты» редакциясенә җибәрә. Автор аннан да уңай бәя ала hәм 1948 елның август санында берничә шигыре басыла. Танылган шагыйрь Шәрәф Мөдәррис шигырьләргә сүз башында: «Сугыштан coңгы тыныч төзелеш еллары әдәбият өлкә​сенә дә яңа яшь талантлар китереп чыгара бара. Шулар арасында Күзкәй урта мәктәбе укучысы Рәшит Гәрәйне тәкъдим итәбез. Ул яшь иптәшнең иҗатында шигъри яралгы, өмет бар», - дип язган.

Югарыда күрсәтелгән авырлыкларны кичереп булса да, Рәшит урта мәктәпне тәмамлауга ирешә (искәрмә рәвешендә генә аның чыгарылыш имтиханнарында җавап бирү вaкытында аңын югалтып егылуы кебек очрак та билгеле. Ул елларда мондый күренешләр еш күзәтелә иде).” (7(
Рәшит Гәрәй мәктәптән соң yкытy эшенә керешә - Иске Мәлкан hәм Чебенле мәктәбенда эшли, бер ук вaкыттa (1949 елда) экстерн тәртибендә Минзәлә педучилищесын тәмамлый. Укытуын 1950 ел​гача дәвам итә. Аннан соң бераз вaкыт «Татарстан яшьләре» газета​сының Минзәлә төбәгендәге үзхәбәрчесе хезмәтләрен башкара. Сүз дә юк, ул иҗади эшчәнлеген туктаусыз дәвам итә, шигырьләре, мә​каләләре район hәм өлкә матбугатыңда күренә тора.

Ул 1951-1953 елларда армия хезмәтен үтә, ә аннан кайткач, яшьләр газеталарында эшли.

1959 елда Мәскәүдә М. Горький исемендәге әдәбият институтын тәмамлый. 1960 елдан СССР язучылар берлеге әгъзасы. 1970 елга кадәр «Казан утлары» журналында поэзия бүлеге мөдире hәм китап нәшриятында редактор.

1952 елда аның «Беренче хисләр» исемле шигырьләр җыентыгы дөнья күрә. Шуннан соң ул укучыларына бер-бер артлы «Шинель җылысы», «Сагынылган җирләрдә», «Җырчы камышлар», «Тальян гармун», «Җырлап яшәр чагыбыз», «Һаваларда йолдыз», «Төнге учак​лар», «Рәхмәт сезгә», «Сиңа тартыла күңел», «Уйланган минутларда», «Синдә калам» h. б. җыентыкларын бүләк итә, аларның саны ике дистәгә тула.

Ул бу елларда үзен олы юлга чыгарган мәктәбе белән hәрдаим тыгыз бәйләнештә булган, чыккан hәp җыентыгын әдәбият түгәрәгенә hәм мәктәп китапханәсенә җибәреп торган яки үзе кайтып бүләк иткән, шигърият сөюче hәм ул өлкәдә каләм көчен сынаучы укучылар белән күпсанлы очрашулар үткәргән, киңәшләр биргән (газеталар аша да).

Рәшит абыйның шигырьләренең төрле елларда иҗат ителгән үрнәкләре 1956 елда дөнья күргән «Татар поэзиясе антологиясе»нда урын алуы ​аның өчен зур мәртәбә.

Шагыйрьнең күп кенә шигырьләре рус, башкорт, казах, кыргыз, азербайҗан, үзбәк, каракалпак, чуаш, мари телләренә тәрҗемә ителгән.

Кайбер шигырьләренә атаклы композиторларыбыз тарафыннан көйләр иҗат ителгән: «Яшьлек йолдызы», «Кыр казла​ры киткәндә», «Җилләр тидермәс идем», «Күңелләр юанганчы», «Сез парлашып йөргән болыннарда», «Саргайсын дигәнсеңдер», «Каде​реңне белеп кенә» дигән җырларны hәркем яратып тыңлый.

Рәшит Гәрәй бөтен иҗади җаны белән авыл табигате шагыйре, төп геройлары да - авыл хезмәтчәннәре, аларның көндәлек шөгыль​ләре, табигатькә мөнәсәбәтләре, иген кырлары, яшәү мохитлары. Аның hәp шигыре табигать белән кеше бербөтенлеген (шулай булыр​га тиешлекне) җырлый, акыл иясенең шул бердәмлекне бозмаска, сакларга тиешлекне искәртә.[6]
Татар әдәбиятының аксакалы, халык язучысы, хх гасыр яшьтә​ше Гомәр ага Бәширов моннан күп еллар элек бер очрашуында «Күзкәй мәктәбе татар әдәбиятына Малтабарда туьш​ үскән гаять үзенчәлекле шагыйрь Рәшит Гәрәйне бирде» дигән иде. Рәшит гомеренең ахырынача әнә шул үзенә генә хас «үзенчәлекле» булуын саклап иҗат итте.

1981 елда Рәшиткә «Татарстанның атказанган мәдәният хезмәт​кәре» дигән мактаулы исем бирелде.

Шагыйрьнең 50, 60 еллык юбилейлары yкьrган мәктәбендә, тyган авылында, Минзәләдә күпләгән укучылары катнашында зурлап үткә​релде, сайланма шигырьләрен туплаган калын томнары чыкты.

Нечкә күңелле шагыйрь, олы өметләр баглап, бер шигырендә:

Тальян моңы кызлар кулындагы

Чәчәкләргә кунып тирбәлә.

Әйтерсең лә җиргә кабат туам

Якташларга сәлам биргәндә,
***
Йөзгә җитми дөнья куймам әле,

Шулай юрый миңа дусларым ...

дип язган иде, ләкин хыялы тормышка ашмады. Мәрхәмәтсез үлем 1999 елның 23 июнендә сөекле шагыйребезне арабыздан тартып алды.

Тагын ике елдан аның 70 еллыгын билгеләп үтәргә тиешләр иде, шул көнгә ихласыннан hәм зур өмет белән шигырьләренең яңа то​мын әзерли иде, насыйп булмады.

Шагыйрьнең исемен мәңгеләштерү өчен, Минзәлә шәһәрендә «Рәшит Гәрәй музее» ачылды, балалар китапханәсенә аның исеме бирелде.
Мин ышанам:  аның үзенчәлекле сүнмәс иҗаты укучылары күңелендә мәңге сакланыр.
Очрашу-эзләнү истәлекләре Р.Гәрәй тормышына багышланган экспозициядә лаеклы урын алып тора.

Аның турында каләмдәшләренең фикерләрен дә карап үтик.
Шагыйрьнең иң изге саналган кешесе – үз әнкәсе әйткәнчә, Рәшит Гәрәй юл шагыйре. Ул газиз Ватаны Татарстанны аркылыга-буйга җәяүләп, йә булмаса, атка, машинага утырып, кат-кат гизгән мосафир вә җайдак. Рәшит Гәрәй, Есениннар, Такташлар кебек, искиткеч саф җанлы, йомшак күңелле табигать баласы.

Рәфис Әхмәт.

Рәшит Гәрәйнең, башка шагыйрьләр күреп тә, аңлап та бетерми торган үз дөньясы бар. Ул укучыны әнә шул саф күңелле, нечкә хисле, мәхәббәтне бөтен барлыгы белән кадерли белүче кешеләр дөньясына алып керә. Анда яшәүчеләр кайгы-хәсрәтне дә, факыйрьлекне дә күп күргәннәр. әмма карашлары сабыйныкыдай якты, йөрәкләре керсез, бер-беренә игелек кылырга атлыгып торалар.

Фәнзаман Баттал.

Рәшит Гәрәй шигырьләре гаҗәеп җылылык, кече күңеллелек белән өртелгәннәр. Иленә, халкына, туган авылына булган олы хисен “Буразна җене кагылган” шигырьләре, арыш тамырына берегеп үскән уйлары, тургай, бытбылдык, киек каз авазларыннан төзелгән сүзләре белән җиткерә.

Ренат Харис.

Язсын икән туган як, дип шулай

Рәшит Гәрәй кебек әйтергә

Чишмәләргә дәшә су телендә,

Гөл-үләнгә бирә киңәшен.

Хәниф Хөснуллин.

Күзкәй мәктәбе татар әдәбиятына Малтабарда туып-үскән гаять үзенчәлекле шагыйрь Рәшит Гәрәйне бирде.


Гомәр ага Бәширов.

1960 нчы елда СССР язучылар әгъзасы итеп кабул ителгән шагыйрь әдәбият мәйданында чирек гасырдан артык эшли. Гәрәйнең “Беренче хисләр” дип аталган тәүге җыентыгы 1952 елда дөнья күрә. Шуннан бирле укучыларга 20ләп шигъри җыентыкларын бүләк итте.

Рәшит Гәрәй – бөтен җаны белән “авыл” шагыйре. Шуңа күрә аның шигырьләрендә без космик очышлар, сугыштан калган моң-зарлар, бүгенге төзелешләр, шахтерлар, диңгезчеләр, авыл хуҗалыгы проблемалары шигъри уйлар белән очрашабыз.

Рәшит Гәрәй шигырьләре гаҗәеп җылылык, кече күңеллелек белән өртелгәннәр. Аның “Мендәр”, “Бер учма арыш”, “Каен кистем”, “Җырлы вагоннар” шигырьләрендә әнисенә, дусларына багышланган юлларында дөньяны, тормышны, кешеләрне өзелеп ярату хисләре сәнгатьнең олы казанышлары дәрәҗәсендә бирелә.

Рәшит Гәрәйнең башкалар күреп тә, аңлап та бетерми торган үз дөньясы бар. Ул укучыны әнә шул саф күңелле, нечкә хисле, мәхәббәтне бөтен барлыгы белән кадерли белүче кешеләр дөньясына алып керә. Анда яшәүчеләр кайгы-хәсрәтне дә, фәкыйрьлекне дә күп күргәннәр, 3әмма карашлары сабыйныкыдай якты, йөрәкләре керсез, бер-берләренә ярдәм итәргә ашыгып торалар.

Рәшит Гәрәйнең иҗат җимешләре экспозициясендә язучының 15 китабы урын алып тора. Аның барлыгы 21 китабы бастырылган.

1. “Беренче хисләр” Казан 1952

2. “Шинель җылысы” Казан 1954

3. “Сагынылган җирләрдә” Казан 1956

4. “Җырчы камышлар” Казан 1959

5. “Тальян гармун”Казан 1961

6. “Җырлап яшәр чагыбыз” Казан1964

7. “Һаваларда йолдыз” Казан 1966

8. “Рәхмәт сезгә” Казан 1967

9. “Төнге учаклар” Казан 1968

10. “Юлдашым булсаң иде” Казан 1973

11. “Үзеңә чакыр мине” Казан 1979

12. “Синдә калам” Казан 1981

13. “Көнбагышлар чәчәктә” Казан 1987

14. “Тургайлы тугайларым” Казан 1991

15. “Буразналр” Казан 2007

Әдәбият сөючеләр яза.

Хөрмәтле Рәшит! Минем кулыма синең “Юлдашым булсаң иде” дигән китабың килеп эләкте. Аны мин берничә тапкыр укып чыксам да, укып туя алмадым. Андагы шигырьләрдә тормыш үзенең күп төрле яклары белән сурәтләнә.

Садретдин Сәләхетдинов.

Мәскәү шәһәре.

Рәшит Гәрәй авыл укучыларының иң яраткан шагыйредер, мөгаен. Ул, чыннан да, авыл кешесенең, игенченең күңелен уята алырлык шигырьләр яза. Аның шигырьләрендә ясалмалык юк. Шагыйрь, мин үземчә, яңача язам, дип, кеше аңламаслык җөмләләр төземи. Рәшит Гәрәй шигырьләре яктылык белән балкыйлар.

Аскольд Буланов.

Алексеевский районы.




Янымда бул минем



Cин йоклыйсың...Сине иркәләргә


Ай нурлары төшә мендәргә.

Бер уралыйм әле чәчләреңә

                                        Матур төштәй айлы төннәрдә

                                        Бер назланыйм әле кочагыңда

Борчулардан ардым, уйлардан

                                        Өлешемә тигән көмешем шулдыр:

                                        Кайтып кергәнем юк юллардан


Таңнарны мин юлда каршы алам,

                                        Ерак юлда үтә кичләрем.

                                        Әйтә күрмә берүк, кырыс юлда

                                        Тупаслана, диеп, хисләрең.

                                        Мин ничек соң инде аерылыйм

                                        Сине бүләк иткән язымнан.

                                        Сөю хисләремне чакрымнарга

                                        Маяк уты итеп кабызам.

                                        Үземне дә шул ут җылыта ич,



Көчле итә кыен минутта.



Офыкларга төшсен яктылыгы,



Син дә ялкын өстәул утка.


Кырымда бул минем, янымда бул


  Борылышларда, текә үрләрдә.


   Урау юллар узган мәхәббәтнең

                                       Кадерен белик бергә көннәрдә.
Бу шигырен Р.Гәрәй тормыш иптәше Мөнирә ханымга багышлый.

Хәтер-хатирә.

Мөнирә ханым истәлекләреннән...

Рәшит Гәрәйнең туган авылы Малтабар элек Минзәлә районына керсә, хәзер ул Тукай районына керә.

Малтабар авылы артык зур түгел. Ул олы юл буена урнашкан. Авылдан ерак түгел урман күренә, авылдан бер чакрым чамасында әрәмәлек бар.

Аның шигъри хисләре, беренче шигырьләре шушы туган җирдә бөреләнгән һәм чәчәк аткан. Рәшитнең җырга тиң шигырьләре шунда туган. Шундый шигырьләр бары тик туган җиреңне, туган авылыңны, табигатьне, кешеләрне чын йөрәгең белән ихлас яратканда гына туадыр.


Төрле истәлекләргә бирелеп, аның белән Малтабарда булган көннәрне хәтердән кичерәм.


Ул һәр көнне йокысыннан таң әтәчләре белән бергә тора. Башкалар әле рәхәтләнеп йоклый. Рәшит шыпырт кына киенә дә урамга чыгып китә. Очраган һәр кеше белән әңгәмә корып тора. Авыл тирәли урап йөри, каз-үрдәкнең чыр-чуына колак сала. Чишмәләр чылтыравын, кошлар сайравын тыңлый. Шулардан шигъри моң таба. Ул инде әйләнеп кайтканда бөтен авыл белән танышкан, хәтеренә гаять үзенчәлекле, гүзәл бер аһәң чыңлап торган шигырь беркеткән булыр. Аннан соң ул шигырен кәгазь битенә төшерә, безгә кычкырып укып күрсәтә. Авылга кайткач, шулай бер-ике көн авыл белән танышып, туганнар белән күрешеп йөрибез.


Беркөнне ул: “ Бәләкәй урманны сагындым, әйдә, барып кайтыйк әле,” – ди. Авылдан бер чакрым чамасындагы әрәмәлекне шулай атап йөртәләр. Рәшит авылга һәр кайтуыбызда урманы белән күрешмичә китми иде.


Җәйнең бер матур көнендә Бәләкәй урманга баруыбыз аеруча хәтердә калган. Безнең белән Гүзәл сеңлебез дә ияреп барды.


Менә без урман алдында басып торабыз. Урманның бер ягында бодай басуы, ә икенче ягында ап-ак чәчәк аткан карабодай басуы җәелеп ята. Тоташ аклыкта исәпсез-хисапсыз бал кортлары безелди. Ерактан бик кечкенә булып күренгән урманда безнең якта үсә торган җиләк-җимешнең бар төрен дә табарга була. Инде җир җиләге җыелып бетсә дә, Бәләкәй урман үзенең кунаклары өчен җир җиләкләрен “яшереп” куйган, диярсең.


Без Гүзәл белән пешкән җиләкләрне җыябыз, ә Рәшит урманы белән хозурлана. Ул һәр үләнне, агачны кулы белән сыйный, бөҗәкләренә сокланып карый.


Рәшитнең һәрвакыт җаны белән бу урынга тартылуын мин соңрак аңладым.


Бөек Ватан сугышына китүче ир-атларны яу кырына озату урыны да булган урман. Сугыш башланганда ун яшь тулган Рәшит тә әтисен шул урман буенда озатып калган. 


Авыр елларда үзенең төрле үләннәре, җиләк-җимеше белән тукландыручы да булган бу урман.

...Урак урып арган әнкәйләргә


Килгән хатлар синдә укылган.

“Батырларча”... дигән авыр сүзне 

          Миләшләрең тыңлап утырган.

дип язган ул үзенең “И урманым минем, урманым” шигырендә. Туган җирен яратып, аның табигатенә, кешеләренә сокланып: - Җырым шыткан җирем син! – дип юкка гына әйтмәгәндер.


Укып туймаслык, җанга якын шигырьләр язган туган җир җырчысын Бәләкәй урманы хәзер дә юксынадыр. 









Мөнирә апагыз.









21.01.2008

Р. Гәрәй – табигать җырчысы. 

             Аермагыз… Телим хисләремне

             Тургай моңнарына төрергә.

             Җылы буразналы басуларның

              Улы булып калыйм гомергә.             

Бу шигырь юлларын аның иҗат девизы итеп күрсәтергә булыр иде.

            Арабызда яшәгән шундый тыйнак, гади, төгәл һәм шул ук вакытта олы җанлы,тирән киң күңелле кешеләрне без күрә белергә тиешбез. Киләчәктә дә без Р. Гәрәйнең тормышын һәм иҗатын өйрәнүне  дәвам итәрбез.
Йомгаклау

1. 6 нчы урта мәктәпнең туган якны өйрәнү музее нәтиҗәле эшләп килә, анда Р.Гәрәй иҗатын өйрәнү өчен шактый бай фонд тупланган.

2. Музей эшчәнлегендә актив катнашып һәм тупланган материалларны системага салып, мин үземә күп кенә өстәмә мәгълүматлар алдым:

· Р.Гәрәй балалык һәм үсмер елларында күп авырлыклар, михнәтләр күрә (ятимлек, ачлык).

· Ул әдәби китапларны күп укуы белән аерылып торган, бигрәк тә Тукай, Такташ шигырьләрен якын күргән.

· 6 нчы сыйныфта ук пьесалар яза башлаган.

· Р.Гәрәйнең төрле елларда иҗат ителгән үрнәкләренең “Татар поэзиясе антологиясендә” урын алуы – аның өчен зур мәртәбә.

· Тәрҗемәче буларак, Р.Гәрәй грек, әрмән, казак, осетин, абхаз, рус язучыларының әсәрләрен татарчага тәрҗемә иткән. Шагыйрьнең үзенең күп кенә шигырьләре рус, башкорт, казак, кыргыз, әзербайҗан, үзбәк, каракалпак, чуаш, мари телләренә тәрҗемә ителгән.

· Җырга әйләнгән шигырьләр авторы.

· Афоризмнар туплаучы, аларны үз тормышында кулланма итеп алучы.

· Р.Гәрәй – дистәгә якын нәсерләр авторы.

· Р.Гәрәй иҗатына Г.Бәширов, Ф.Баттал, Р.Харис һ.б югары бәя биргән.

     8.  Татар поэзиясе антологиясе – 1995.
Чыганаклар исемлеге кулланылу дәрәҗәсеннән чыгып төзелде.

6 нчы урта мәктәпнең 11 нче б сыйныфы укучысы Мусина Альбинаның “Р.Гәрәйнең иҗатын һәм тормышын тирәнтен үзләштерүдә мәктәп музееның роле” дигән темадагы фәнни эшенә бәяләмә.
Милли төбәк компонентын өйрәнүдә мәктәп музееның роле әйтеп бетергесез. Татар әдәбияты дәресләрендә, сыйныфтан тыш эшләрдә без Рәшит Гәрәй иҗатына нигезләнәбез. Кызганычка каршы, Түбән Камада яшәп иҗат иткән шагыйрьнең тормышы һәм иҗаты җитәрлек дәрәҗәдә өйрәнелмәгән. Шагыйрь иҗатын тирәнтен өйрәнү максатыннан 1999 нчы елда мәктәбебездә Р.Гәрәй исемендәге туган якны өйрәнү музеена нигез салынды, төрле сыйныфларда Р.Гәрәй иҗатын өйрәнү программасы төзелде. Фәнни эшнең төп максаты – Р.Гәрәй иҗатын өйрәнүдә мәктәп музееның ролен күрсәтү. 


Укучы үзенә түбәндәге бурычларга куйды:

1. Музей экспонатларын җентекләп өйрәнү, системага салу;

2. Язучының иҗат китапханәсе белән танышу, нәтиҗәләр чыгару.

3. Өстәмә мәгълүматлар туплау.

Максатка ирешү алымнары:

·  Эзләнү-җыю

·  Очрашулар кичәләрдә катнашу

·  Өстәмә чыганаклар белән эш.

Мәктәп музееның белем-тәрбия бирүдәге, рухи хәзинәбезне арттырудагы ролен дә әйтеп үтәргә кирәк. Музей эшчәнлеген өйрәнү баладан бик күп көч һәм тырышлык таләп итә.

Төп өлештә Альбина мәктәп музееның төп эш юнәлешләрен күрсәтә һәм Р.Гәрәй тормышында әһәмиятле урын алып торучы, аны шәхес буларак ачып бирүче экспонатларга анализ ясый (тәрҗемәләре, куен дәфтәрләре, хатлары һ.б.).

Альбина – музей эшләрендә актив катнашучы.

Ул Р.Гәрәйнең тормыш иптәше Гәрәева М.И.; укытучысы Галимҗан Вәлиевлар белән очрашты. “Кама таңнары” әдәби берләшмәсе әгъзалары белән очрашу кичәләре үткәрүдә активлык күрсәтте. Хәзерге вакытта Альбина Р.Гәрәй нәсерләрен өйрәнеп, системага салу өстендә эш алып бара.

Истәлекләр туплап, музей эшчәнлеген өйрәнеп, өстәмә материаллар туплап, М.Альбина үзе өчен күп кенә яңалыклар ачты.

1. Р.Гәрәйнең тәрҗемәи эшчәнлеге.

2. Аның күп кенә шигырьләре көйгә салынган.

3. Афоризмнар туплаучы, аларны кулланма итеп алучы.

4. Р.Гәрәй – нәсерләр авторы.

Гомумән, фәнни хезмәтнең темасы җитәрлек дәрәҗәдә ачылган, укучы үз максатына ирешкән.

Мусина Альбинаның хезмәте уңай яктан бәяләнә.

Милли мирасыбызны саклау һәм өйрәнү эшен дәвам итәргә дигән тәкъдим әйтелә.

Фәнни җитәкче                                                          Р. Д. Сабирова 

Мәктәп директоры                                                 Н. М. Фәхретдинова

Тема. Рәшит Гәрәй иҗатын һәм тормышын өйрәнүдә мәктәп музееның роле

Мусина Альбина

11 нче Б сыйныфы, 
     Түбән Кама шәһәренең 6 нчы урта мәктәбе 

Җитәкче:Сабирова Ралена Даим кызы, 

II кв. категорияле татар теле

 Һәм әдәбияты укытучысы.

Туган якны өйрәнү музееның төп максаты – аз яки җитәрлек дәрәҗәдә өйрәнелмәгән материаллар өстендә эшләп, яңалыклар табу, төгәл фактларны күрсәтү. 

Белем һәм тәрбия бирү функциясе 6 нчы мәктәп җирлегендә эшләп килүче музей эшчәнлегендә аеруча ачык чагыла, чөнки без, мәктәп укучылары, экспозицияләр төзүдә актив катнашабыз, төрле экскурсия, очрашулар, эзләнүләрдә үзебезгә нинди дә булса яңалык алабыз. Мәсәлән, Р.Гәрәй турындагы материалларны өйрәнгәндә, язучы турында төгәл, конкрет мәгълүматлар тупладык. 

          6 нчы гомуми белем бирү мәктәбе музее түбәндәге юнәлешләрдә эшли:


1. Татарстанның атказанган мәдәният хезмәткәре, шагыйрь Рәшит Гәрәйнең тормышын өйрәнү.


2. Туган якны өйрәнү
Р.Гәрәй иҗатын һәм тормышын тирәнтен өйрәнүдә музей эшчәнлегенең ролен ачу максатыннан, мин үземә түбәндәге бурычларны куйдым:

1. Музей экспонатларын  ( язучының шәхси әйберләрен, хатларын, куен дәфтәрләрен) өйрәнү, анализлау.

2. Язучының иҗат китапханәсе белән танышу, иҗат тематикасын билгеләү.

3. Аның турында каләмдәшләренең фикерләрен туплау.

4. Тормыш иптәше Гәрәева Мөнирә Ильяс кызы белән очрашу, язучы турында истәлекләр туплау.

5. Тупланган материалларны системага салу, нәтиҗәләр чыгару.

6 нчы урта мәктәпнең туган якны өйрәнү музее нәтиҗәле эшләп килә, анда Р.Гәрәй иҗатын өйрәнү өчен шактый бай фонд тупланган.

Музей эшчәнлегендә актив катнашып һәм тупланган материалларны системага салып, мин үземә күп кенә өстәмә мәгълүматлар алдым:

· Р.Гәрәйнең төрле елларда иҗат ителгән үрнәкләренең “Татар поэзиясе антологиясендә” урын алуы – аның өчен зур мәртәбә.

· Тәрҗемәче буларак, Р.Гәрәй грек, әрмән, казак, осетин, абхаз, рус язучыларының әсәрләрен татарчага тәрҗемә иткән. Шагыйрьнең үзенең күп кенә шигырьләре рус, башкорт, казак, кыргыз, әзербайҗан, үзбәк, каракалпак, чуаш, мари телләренә тәрҗемә ителгән.

· Җырга әйләнгән шигырьләр авторы.

· Афоризмнар туплаучы, аларны үз тормышында кулланма итеп алучы.

· Р.Гәрәй – дистәгә якын нәсерләр авторы.

· Р.Гәрәй иҗатына Г.Бәширов, Ф.Баттал, Р.Харис һ.б. югары бәя биргән.

          Шулай итеп, мәктәбебез музее рухи хәзинәбезне барлау, аң-белемебезне арттыручы рухи үзәк булып тора.

